
క. తురగము వృషభముతోఁ దన

తెఱఁగెన్నుచుఁ దనకుఁ గసవు దేని చెలిని ద

ద్వర సుతు సతి నెంచెఁ గదా!

యెఱిఁగింపుము దాని చర్య లెట్టివొ యనినన్. 88


ఆ. అంచ మించుఁబోఁడి యాననం బీక్షించి

యడుగవలయు నిట్టు లడిగినపుడు

చెప్పకున్నఁ దనదు శేముషి యది యేల

యనుచు నిట్టు లనియె నాదరమున.





పదునెనిమిదవ రాత్రి కథ

అత్త కోడండ్రు ఉపపతులఁ గూడుట




శా. శ్రీరామంబను నొక్క పట్టణము ధాత్రిన్ మించుఁ జంచన్మణీ

సౌధస్తోమ వధూముఖేందు మృణి సంస్పర్శస్రవ త్స్వచ్ఛ తా

రాధీశాశ్మ పయఃపృషచ్చయ విధూతాకాశ కూలంకషా

సాధూత్తుంగ తటీ మునీశ్వర తపస్సంజాత సంతాపమై. 90


తే. సాల మున్నతి భూర్భువస్స్వర్మహర్జ

న సుతపస్సత్యములు ఖేయ నైమ్న్య మతల

వితల సుతల తలాతల తం రసాత

లము మహాతల బలిసదనము లెఱుంగు. 91


చ. కనఁ బురిచుట్టు తోఁటల సుగంధఫలంబులు రాల వానిపైఁ

బనసలు పండి త్రెళ్లిపడుపాటున రొంపులు గట్ట వాని మీఁ

దనె రసదాళి వ్రీలి రసధారలు నించఁగనైన యుబ్బలిన్

జనువడిఁ భాంథు లందుఁ బడ సారె హసింతురు శాలిపాలికల్. 92

